
Heiðraða nefndarfólk

Í ljósi þess að forsvarsmenn Reykjavíkurborgar hafa leynt og ljóst verið í stríði við þá starfsemi sem 
fram fer á Reykjvíkurflugvelli árum eða jafnvel áratugum saman, vilja undirrituð lýsa yfir stuðningi við 
ofangreint frumvarp til laga.

Með örfáum undantekningum eru félagar í ByggáBIRK eigendur að flugskýlum á svæði því sem í dag 
nefnist Fluggarðar. Árið 1979 var hafist handa við að byggja upp framtíðarstað fyrir almannaflug á 
höfuðborgarsvæðinu og var það skipulagt vestast á flugvallarsvæðinu. Þarna reistu einkaaðilar 
byggingar fyrir flugvélar og flugtengda starfssemi og gengu frá öllu innan svæðisins þar með talið, 
lögnum, malbikun á götum og stæðum og annarri jarðvinnslu á svæðinu á eigin kostnað. Fyrir öllum 
byggingum voru gefin út gild byggingarleyfi og að öllu staðið samkvæmt lögum og reglum. Aldrei var 
gengið frá lóðaleigusamningum, þótt leitað hafi verið eftir því. Lóðarleiga er greidd til 
Reykjavíkurborgar ásamt öllum lögboðnum fasteignagjöldum á taxta atvinnuhúsnæðis.

Á undanförnum árum hafa raddir um að einka- og kennsluflug (öðru nafni almannaflug) skuli hverfa 
af Reykjavíkurflugvelli orðið sífellt háværari, án þess þó að nokkur opinber aðili hafi haft samband við 
þá sem í Fluggörðum hafa aðstöðu sína. Í Aðal- og deiliskipulögum kemur fram að sú aðstaða sem 
þar er skuli víkja fyrir öðru. Hvergi er þó greint frá hvert skuli fara. Athugasemdir hafa verið gerðar 
við skipulagstillögur af hálfu þeirra sem í Fluggörðum hafa aðstöðu, ásamt tugþúsundum annarra 
landsmanna, en athugasemdum hefur eingögnu verið svarað óbeint og almennt.

Til að fá þinglesna eignabreytingu á flugskýli í Fluggörðum þá þarf að leyta samþykkis hjá 
Reykjavíkurborg. Þar til 2013 hafði slíkt gengið eðlilega fyrir sig, en þá brá svo við að bætt var 
eftirfarandi klausu við bréf það sem lögfræðingur borgarinnar lét af hendi til þinglesninga: 
„Reykjavíkurborg gæti undir þeim kringumstæðum krafist þess að byggingar á Fluggarðasvæðinu víki 
eigendum að bótalausu." Að þinglýsa þessu við eignaskipti getur rýrt rétt lóðarhafa og því hafa menn

haldið að sér höndum og einu eignabreytingar sem hafa átt sér stað hafa verið við uppboð á eignum. 
Það skal tekið fram að Reykjavíkurborg virðist ekki hafa þinglesinn eignarrétt á þessu svæði, sem ef til 
vill hefur valdið því að aldrei var gengið frá lóðarsamningum.

Í Fluggörðum fer fram fjölbreytt starfssemi. Byggingar á svæðinu eru um 8000 fermetrar. Þar er 
rekinn stór flugskóli. Þar hafa margir flugnemar aðstöðu fyrir flugvélar, sem notaðar eru vegna 
æfingaflugs—oft eiga nokkrir aðilar saman flugvél vegna æfingaflugs eða til að „safna flugtímum."
Þar eru viðgerðarstöðvar—verkstæði fyrir einkaflugið. Þar eru hannaðar og byggðar flugvélar. Hinir 
ýmsu flugklúbbar eiga þar aðstöðu fyrir flugvélar sínar og félagsstarf. Þar er fyrirtæki með löglega 
skráðan flugrekstur. Aðgangsstýringar, sem keyptar eru frá Ísavía ohf., að aksturhliði inn í Fluggarða 
voru 287 talsins fyrir rúmu ári og er vægt talið að áætla að færri en einn þriðji þeirra sem þarna hafa 
aðstöðu séu með slíka aðgangsstýringu—aðrir nota aðgangsstýrt gönguhlið á flugvallargirðingu til að 
fara inn á svæðið. Má ætla að þarna hafi aðstöðu um það bil 800-1000 manns. Í stuttu máli þá er 
þarna grasrót flugsins og þarna verða til flugmenn—bæði þeir sem leggja flugið fyrir sig sem lífsstarf 
og gerast atvinnuflugmenn og eins aðrir sem hafa flugið sem tómstundagaman fyrir sig og sínar 
fjölskyldur og vini. Að skemma það starf sem þarna fer fram er grafalvarlegt mál—ekki síst fyrir 
eyþjóð í harðbýlu landi þar sem samgöngur geta orðið erfiðar. Þessu svæði hefur Reykjavíkurborg nú, 
án þess að vera með að því er virðist þinglesinn eignarrétt, ánafnað til Vísindagarða Háskóla Íslands 
ehf, en atvinnugreining þess er „leiga atvinnuhúsnæðis."

Á undanförnum árum hefur æfingarlendingum og flugtökum einka- og kennsluflugvéla á 
Reykjavíkurflugvelli verið takmarkaður mjög mikið og má telja að um það bil 2/3 hlutar æfingaflugs 
sé farinn af Reykjavíkurflugvelli. Eftir stendur það flug sem nauðsynlegt er til æfingaflugs í stjórnuðu 
loftrými. Frekari takmarkanir á æfingarflugi á Reykjavíkurflugi væru í takt við að banna kennslu- og 
æfingaakstur á götum borgarinnar.

Á meðan háskólanám nýtur stórra styrkja úr ríkissjóði, þá standa flugnemar sjálfir undir kostnaði við 
sitt nám og er áætlað að það kosti flugnema allt að 20 milljónum króna í dag að ljúka námi og 
flugæfingum til að teljast gjaldgengur til starfa hjá stóru flugfélögunum. Það er ekki ofsagt að halda 
því fram að flug sé í dag undirstaða þess að Íslands sé yfir höfuð byggilegt. Ennfremur þá er flugið 
undirstaðan þess ferðamannaiðnaðar sem er á Íslandi í dag. Það er því með ólíkindum hversu hart og 
einstrengislega borgarstjórn Reykjavíkur hefur gengið fram gangvart flugvellinum. Það má líka geta 
þess að svæðið sem Fluggarðar eru á, er álíka að stærð og bifreiðastæði Háskólans í Reykjavík.

Við hörmum að forsvarsmenn Reykjavíkur hafa ekki borið gæfu til að stýra málum þannig að vel væri 
hlúð að Reykjavíkurflugvelli, heldur leynt og ljóst unnið að því að gera hann óstarfshæfan. Nýjasta 
atlagan, lokun brautar 06/24, ber þess glöggt vitni. Áhættumati og fleiru varðandi þessa braut er 
ólokið og hætta er á að flugvöllurinn verði ekki starfshæfur samkvæmt þeim alþjóðareglum, sem 
staðfestar hafa verið á Íslandi, ef þessi lokun gengur í gegn. Nefnd, kennd við Rögnu Árnadóttur, 
hefur enn ekki lokið störfum, en sú nefnd var sett á laggirnar til að fullkanna möguleg flugvallarstæði 
á höfuðborgarsvæðinu. Þrátt fyrir að störfum nefndarinnar sé ólokið, þá hefur Reykjavíkurborg gefið 
út framkvæmdarleyfi við brautarendann. Borgarstjóri, Dagur B. Eggertsson, situr í nefndinni og hlýtur 
þar með að vita allt um hvernig starfi nefndarinnar miðar. Með það í huga verður að telja að það 
framkvæmdaleyfi, sem nú er hafin vinna eftir, sé með ólíkindum að ekki sé fastar að orði kveðið. 
Gangi lokun flugbrautar 06/24 eftir, má reikna með að næsti staður á flugvellinum sem ráðist verður 
á verði Fluggarðar.



Reykjavíkurflugvöllur er ríkiseign—eign allra landsmanna. Sú spurning hangir í loftinu hvort Íslenska 
þjóðin hafi fjárhagsleg efni til að farga flugvelli sem sýnt hefur fram á notagildi sitt í yfir 70 ár og 
byggja nýjan flugvöll fyrir milljarðatugi, sem ólíklegt er að standist samanburð við gæði 
Reykjavíkurflugvallar? Við fögnum því ofangreindu frumvarpi til laga, styðjum allar greinar þess og 
treystum því að málum Reykjavíkurflugvallar verði betur komið í höndum Alþingis. Að óvissu þeirri 
sem ríkt hefur um Reykjavíkurflugvöll verði eytt og að hægt verði að hefjast handa við uppbyggingu á 
Reykjavíkurflugvelli.

